
〈布衣同。門學相友善。試禮部同賜第。忠文先達。屢進美行之貴近。中郎益退若驚。謂高位實疾顛。不願升。周旋郡邑吏。作歌詩為時冠。官東海郡别〉

〈駕。方六十九。奏稱老。章上。報愍以官職乆留。許致仕歸第。時裕陵之初也。鉅公儒師以詩祖還。忠文職内相。官少常伯。中郎退𨼆田園。十數𡻕。越五〉

〈十年。史君克繩其武。掇忠文警句名居第之堂。異時命某記之。乃今始克請曰。若魏正侯伯槐。節操清介。避公輔位。若位儒林先生。仕明教。等文翁〉

〈若濮陽子。永昌文行高潔。若唐河内公。道學化閩。若淳化司平公。德活千人。牢辭厚祿。鍾美扵中郎。則清也。其素所蓄積也。又若諸孫及曾。繇科第〉

〈進者十踰人。而御史君斥姦惇。黜遂中。執法論事。忤益公繪。合州先生為時文宗。史君躐膴事。止足勇退。不曰賢乎。以是記堂𠃔夫。史君曰美矣哉。〉

〈其如訓何。士進為仕。抑為道。朱輪華轂。縻紫佩玉。乃呰窳偷生。大庭廣坐。喑不得出一語去。抑亦宦達者是賢乎。如或知爾。得行道焉命也。足不足〉

〈辱。止不止殆。由禮進。由義退。學不可用不以逞。可用無位不以耻。命也。斯二者君子弗彊能。先曾君子東海肇視事。巳賦景踈樓上景踈人之句。其〉

〈目義與利固有間。嗚呼。𥡴田既勤敷菑。在所陳修。成厥彊畎。作室家既勤垣墉。在所塗塈茨。成厥宫寢。名堂曷意兹。某作而應曰。愚不及此。噫。史君〉

〈起儒生。致位四千石。德行醇備。至扵黄髮岡有愆。淑聲遐聞。三䝉聘召。畏盛滿不趨朝謁。據禮引年。意得甚宜。弗貴貴富。而貴乃子若孫。不隤其家〉

〈聲為賢。㫖哉。請録忠文全章以貽後人。史君曰諾。詩云。夫子宦遊三十年。乞身歸老舊林泉。湏知朝路抽簪後。不要鄉人負弩前。儒林生涯圖史富。〉

〈官清門户子孫賢。羡君此去渾無事。滿眼青山剱外天。四月既望三嵎員某記〉忠賢堂〈輿地紀勝堂在夔州州治。初名𡻕寒。〉

〈後移十賢堂畫像扵其中。沅州府志忠賢堂者。乃郡守張侯某。盧陽王令憲之及。郡守汪侯長陳之祠堂也。政和間。黄安俊作叛扵盧陽之豐溪鄉。〉

〈民多從之。有舒唱喏者獨拒焉夜遣其婦告諸郡。安俊殺其夫婦以徇曰。無若舒唱喏之背我。遂圍鎮江寨。張侯王令率兵一千七百救之。夜駐于〉

〈盈口。寇覘其罷勞。且未有守備。誥朝自高山下薄之。衆將潰。請守令以身遯。則曰爾衆就死。吾其獨生。遂出戰。俱被執。賊迫守諭寨中降。守紿諾。至〉

〈寨下大呼曰。凡為人當職逆順。我已陷賊。萬無求全理。汝等宜堅守。勿以我故懷二心。守陴者不下。賊怒并害之。邦人哀其忠。立祠于盈口報國寺。〉


〈名其堂曰忠嘉。而𡻕祠以死之日。靖康之後。郡國徃徃無備。汪侯以在京四廂守禦來守是邦。謂沅人曰。毋為沅為避逺。賊不至此。扵是增城浚池。〉

